
Voorwoord 

 

Die skrywer en omroeper, Daniel Hugo, is op 26 Februarie 1955 op Stellenbosch gebore. Hy 

ontvang sy skoolopleiding in Windhoek. In 1976 verwerf hy sy BA Honneursgraad in 

Afrikaans-Nederlands by die Universiteit van Stellenbosch. In 1977 en 1978 doen hy sy 

militêre diensplig in Pretoria en terselfdertyd doen hy sy meestersgraad aan die Universiteit 

van Pretoria met die verhandeling “‘Brandaan’ – siklus van DJ Opperman”. In 1978 trou hy 

met Christelle Pretorius en daar is een seun, George, uit die huwelik gebore. Die huwelik is 

later ontbind.  

 

Van 1980 tot 1988 werk hy as dosent by die Universiteit van die Oranje-Vrystaat se 

Departement Afrikaans en Nederlands. In 1983 studeer hy aan die Katolieke Universiteit 

Leuven in België. In 1989 behaal hy sy doktorsgraad met prof J.C. Kannemeyer as sy 

promotor met die verhandeling “Die digter en sy middele: ŉ Ondersoek na die vernufpoësie 

in Afrikaans”. Vanaf 1989 is hy verbonde aan die Suid-Afrikaanse Uitsaaikorporasie (SAUK) 

aan die Kaap. In 2001 trou Daniel met die jeugboekskrywer Carina Diedericks, maar die 

huwelik is weer in 2012 ontbind. Hierna is hy met die joernalis Marlene Malan getroud. In 

2008 bedank Daniel by die SAUK en word aangestel as uitvoerende direkteur van die Huis 

der Nederlanden in Kaapstad.  

 

Daniel Hugo is die skrywer van ŉ groot aantal digbundels. As digter debuteer hy in 1981 

saam met ŉ aantal ander digters met die bundel Brekfis met vier. In 1982 verskyn die bundel 

Korte mette eksklusief uit sy eie pen. Hy doen ook vertaalwerk uit Nederlands. Sedert 1989 

dien hy op die redaksie van die letterkundige tydskrif Contrast as Afrikaanse redakteur. 

Vanaf 1995 tot 2005 was hy die sameroeper van die Ingrid Jonkerprys-fonds. Daniel is al 

deur die Afrikaanse Taal- en Kultuurvereniging (ATKV), SAUK en Suid-Afrikaanse Akademie 

vir Wetenskap en Kuns vir sy radiowerk bekroon. In 2004 ontvang hy die toekenning vir 

boekjoernalis van die jaar.  

 

Die eerste en grootste deel van die versameling is in 2017 deur die argivaris by die 

Erfenisstigting ontsluit.  In 2020 is ‘n tweede gedeelte van dr Hugo ontvang wat in Januarie 

2021 ontsluit en bygevoeg is. 

